Акафист

священномученику Серафиму, епископу Дмитровскому
Кондак 1

Избранный от Бога архиерею и исповедниче Христов, в годину безбожия на подвиг стояния за веру Православную призванный и мученическим венцем преславно украшенный, восхваляем тя любовию, священномучениче Серафиме. Ты же, ходатайственно предстоя Престолу Божию, о нас присно молися, с любовию зовущих:
Радуйся, Серафиме, Церкве Русския похвало и украшение.

Икос 1

Ангелов Творец и всея твари Создатель от юности яви тя подвижника совершенна, священномучениче Серафиме, сильнаго словом и делом и уготова ти подвиг страдальческий, в немже венец мученический стяжал еси. Мы же, прославляюще тя новаго исповедника веры Христовы, со умилением взываем сице:
Радуйся, от младенства Богом возлюбленный;
радуйся, покровом Царицы Небесныя осененный.
Радуйся, путь девства и чистоты избравый;
радуйся, старцем Алексием Зосимовским воспитанный.
Радуйся, сокровища мира сего ни во чтоже вменивый;
радуйся, благое иго Христово на себе восприемый.
Радуйся, светом благодати Божия осиянный;
радуйся, росою Духа Святаго напоенный.
Радуйся, Серафиме, Церкве Русския похвало и украшение.
Кондак 2

Ведый Господь благочестие родителей твоих, святе Серафиме, дарова им тя, яко плод благославный. Ты же, яко доброе прозябение, добродетели их восприем, измлада веру Православную возлюбил еси и, от силы в силу восходя, в меру возраста Христова достигл еси, чрез все житие поя хвалебную песнь Богу: Аллилуиа. 

Икос 2

Разум просвещен от Бога имея, святителю Серафиме, еще отрок сый, сердцем твоим к Богу прилепился еси. Темже, пастырскому служению родителя поревновав и путь подвига духовнаго избрав, благодати священства сподобился еси. Мы же, ведуще добродетельное житие твое, восхваляем тя сице:
Радуйся, родителей отрадо и утешение;
радуйся, благочестия и веры их наследниче.
Радуйся, от юности Христа всем сердцем возлюбивый;
радуйся, разумом Божественным просвещенный.
Радуйся, любовь к миру любовию Божиею победивый;
радуйся, чистоту сердца твоего издетска сохранивый.
Радуйся,  совета благочестиваго отца твоего послушавый;
радуйся, путь служения Церкви избравый.
Радуйся, Серафиме, Церкве Русския похвало и украшение.
Кондак 3
Сила Вышняго осени тя, богомудре, к разумению божественных писаний. Ты же, благодатию Божиею укрепляемь, в учении книжнем пребывал еси и душу твою водами благочестия и мудрости напоил еси, воспевая Триипостасному Богу благодарственную песнь: Аллилуиа.

Икос 3

Имея в сердце твоем, отче всеблаженне, упование на всесильную помощь Божию и заступничество преподобнаго Серафима, тому воззвал еси, егда недуг смертный порази тя. Господь же молитвами Саровскаго чудотворца здравие ти подаде. Мы же, таковому промышлению Божию радующеся, вопием ти сице: 
Радуйся, книжную премудрость возлюбивый;
радуйся, плоды учения Христова вкусивый.
Радуйся, преподобным Серафимом от болезни чудесно исцеленный;
радуйся, ко иноческому житию им направленный.

Радуйся, очи сердечная светом евангельским просветивый;
радуйся, в сердце твоем образ Христа непрестанно носивый.
Радуйся, на апостольское служение Богом призванный;
радуйся, на жатву духовную Им посланный.
Радуйся, Серафиме, Церкве Русския похвало и украшение.
Кондак 4

Бури страстей мира многомятежнаго хотя избегнути, святче Божий, предал еси себе в послушание духовному отцу, иже, провидев твое призвание, благослови тя путем иноческим шествовати. Имя же преподобнаго Серафима в постризе прием, радостию велиею возрадовался еси и чрез все житие потщался еси тому подражати, воспевая хвалебную песнь Богу: Аллилуиа.

Икос 4

Слышавше ближнии и знаемии, яко сподобился еси, богомудре, восприяти чин священнический, возрадовашася, ведуще тя, благочестием и разумом исполнена. Ты бо, подвигом добрым подвизався, сердца верных светом евангельским просветил еси и в вере Православней утвердил еси. Сего ради по достоянию восхваляем тя сице:

Радуйся, в послушание духовному отцу себе предавый;
радуйся, иноческому деланию им наученный.
Радуйся, имя Саровскаго чудотворца достойно носивый;
радуйся, во иноческих трудех и подвизех ему подражавый.
Радуйся, Церкви Христовой себе обручивый;
радуйся, благодати священства сподобивыйся.
Радуйся, серафимскою любовию к Богу пламеневый;
радуйся,  ближним, яко же  Христу, послуживый.
Радуйся, Серафиме, Церкве Русския похвало и украшение.

Кондак 5

Боголюбивое сердце имея, святе Серафиме, устремился еси к месту, идеже Господь за спасение мира вольную страсть претерпе и крестную смерть прият. Темже, паче любовию ко Христу распалився, в гонениих безбожным мужественне противостал еси и многоразличная страдания претерпел еси, возсылая Богу хвалебную песнь: Аллилуиа.
Икос 5

Видя, отче Серафиме, яко гонение богоборцев найде на Церковь Русскую, не убоялся еси их злобы и хуления, но, Божественною любовию укрепляемь, яко воин Христов, вышел еси на брань духовную и Христа исповедал еси даже до смерти. Мы же, почитающе исполненное веры мужество твое, воспеваем ти сице:
Радуйся, благословение святаго града приемый;
радуйся, силою Креста Господня укрепленный.
Радуйся, страстем Христовым благоговейне поклонивыйся;
радуйся, в Небесный Иерусалим страданьми вселивыйся.
Радуйся, угрозы гонителей безбожных презревый;
радуйся, веру Православную дерзновенно исповедавый.
Радуйся, князя тьмы века сего посрамивый;
радуйся, чада духовная в вере утвердивый.
Радуйся, Серафиме, Церкве Русския похвало и украшение.

Кондак 6
Проповедник евангельския любве и веры истинныя явился еси, отче Серафиме, егда избра тя Господь к служению святительскому града Дмитрова. Ты же, святче Божий, заповеди Пастыреначальника Христа исполнив, ныне во Царствии Небеснем пребываеши. Темже буди наставник всем, любящим тя и вопиющим Богу: Аллилуиа.

Икос 6
Возсиял еси, яко светило пресветлое, во граде Дмитрове, святителю отче Серафиме, светом Христова учения соблюдая паству твою от наветов вражиих, расколов и ересей. Темже, ведуще тя, яко пастыря и учителя богомудраго, теплаго молитвенника и пред Богом усерднаго ходатая, песньми духовными прославляем тя сице: 
Радуйся, образ православнаго архипастыря верным явивый;
радуйся, подвиг служения твоего достойно совершивый.
Радуйся, града Дмитрова светильниче пресветлый;
радуйся, покровителю его благодатный.
Радуйся, Таин Божиих ревностный совершителю;
радуйся, паствы твоея верный хранителю.
Радуйся, слова Божия усердный благовестителю;
радуйся, расколов и ересей искоренителю.
Радуйся, Серафиме, Церкве Русския похвало и украшение.
Кондак 7

Хотя волю Божию о тебе открыти, святителю Серафиме, духовный отец твой благослови тя крестом червленым и пророчески воспе песнь церковную, яко, слово истины исправляя, веры ради пострадаеши даже до крове. Ты же, священномучениче, крест сей на персех носив, со всеми новомученики Российскими Христу сораспялся еси, воспевая Ему хвалебную песнь: Аллилуиа.
Икос 7
Новый сонм мучеников возсия в Церкви Российстей, егда попущением Божиим лютым безбожником власть предадеся, иже святыя храмы оскверниша, обители иноческия разориша, православныя христианы убиша. Обаче, идеже умножися беззаконие, тамо преизобилова благодать Божия. Еюже и ты, святителю Серафиме, укрепляемь, велия скорби и болезни, страдания и мучения претерпел еси. Темже с любовию восхваляем тя сице:
Радуйся, силою Божиею злобу диавольскую победивый;
радуйся, евангельскую любовь ко врагом явивый.

Радуйся, путь страдания за Господа избравый;
радуйся, мучений и смерти не убоявыйся. 
Радуйся, сущих в темницех и узах утешивый; 
радуйся, немощных в вере укрепивый.
Радуйся, поношения со смирением претерпевый; 
радуйся, добрым исповеданием венец нетленный стяжавый.

Радуйся, Серафиме, Церкве Русския похвало и украшение.
Кондак 8

Странствия земнаго течение совершая, пастырь богомудрый явился еси, волков лютых от стада отгоняя. Сии же, злобою распалаеми, на тя восташа и неправедне оклеветаша. Тогда исполнися на тебе глагол Божий, яко вси хотящии благочестно жити о Христе Иисусе гоними будут. Ты же, смиренно страдания от богоборцев претерпевая, воспевал еси Богу ангельскую песнь: Аллилуиа.
Икос 8

Всем сердцем Богу предался еси, святителю Серафиме, с кротостию терпя заточение темничное, идеже утешения от Христа Бога нашего сподобился еси. Темже, радостию неизреченною озарився, воззвал еси к Нему: в несении креста спасительнаго, десницею Твоею мне низпосланнаго, укрепи мене, вконец изнемогающаго. Мы же, с любовию тя чтуще, восхваляем сице: 
Радуйся, паствы твоея богомудрый окормителю; 

Радуйся, уставов церковных присный блюстителю. 

Радуйся, отступников веры мужественный обличителю;
радуйся, зловредных мудрований их искоренителю.
Радуйся, за веру Православную в темницу заключенный;
радуйся, Господом в страданиих укрепленный.
Радуйся, муки и болезни безропотно терпевый;
радуйся, смирением твоим козни диавола победивый. 
Радуйся, Серафиме, Церкве Русския похвало и украшение.

Кондак 9

Всякия скорби, поношения и напасти Господа ради понесл еси, священномучениче Серафиме, в заточениих темничных и многолетных изгнаниих пребывая, не имый где главу подклонити. Темже исповедник веры истинныя явился еси, подражая долготерпению Божественнаго Страдальца и воспевая Ему в радости духовней: Аллилуиа. 
Икос 9

Ветия многовещанныя дивятся добродетельному житию твоему, святителю Христов Серафиме, многая бо страдания от безбожных претерпевая, в усердней молитве и духовных подвизех  пребывал еси. Темже и Пресвятая Дева явлением Своим во обители Дивеевстей утешение ти подаде. Мы же, ведуще тя усерднаго о нас молитвенника, с любовию вопием ти:

Радуйся, в скорбех течение жизни безропотно совершивый;
радуйся, заповеди Христовы до конца сохранивый.
Радуйся, яко злато в горниле, страданьми очищенный;
радуйся, благодатию Святаго Духа освященный.
Радуйся, яко все упование на Божию Матерь возложил еси;
радуйся, яко во дни и в нощи молитвы к Ней возносил еси.
Радуйся, видением Царицы Небесныя утешенный;
радуйся, покровом Пречистыя Богородицы осененный.
Радуйся, Серафиме, Церкве Русския похвало и украшение.

Кондак 10

Спасти хотя люди Своя, дарова тя Господь, святителю Серафиме, страждущим утешителя, болящим целителя, малодушным укрепителя. Темже и мы, молитвами твоими ограждаеми, Царя Небесе и земли прославляем, воспевающе Ему благодарственную песнь: Аллилуиа.  
Икос 10

Стена тверда во исповедании веры Православныя явился еси пастве твоей, святителю Серафиме, ты бо, смиренномудрие стяжав, благодатных дарований от Бога сподобился еси и христоименитым людем путь в Небесныя обители указал еси, идеже ныне молишися о всех чтущих тя и зовущих таковая:
Радуйся, духом премудрости и разума озаренный;
радуйся, духом ведения и благочестия просвещенный.
Радуйся, древо, плодами благодатных дарований украшенное;
радуйся, звездо путеводная ищущим спасения.
Радуйся, сокровенных помышлений зрителю;
радуйся, страстей душевредных целителю.
Радуйся, источниче богомудрых писаний;
радуйся, проповедниче любве и покаяния.
Радуйся, Серафиме, Церкве Русския похвало и украшение.

Кондак 11
Пение Богу и Пречистей Его Матери непрестанно в сердце принося, священномучениче Серафиме, усердный совершитель Таин Божиих и Духа Святаго причастник явился еси. Егоже благодатию просвещаемь,  семя слова Божия изобильно сеял еси и, верныя люди образом жития назидая, научал еси пети Богу песнь: Аллилуиа.
Икос 11

Светом любве Божественныя просвещен, соузники, во мраце темничнем страждущия, апостольски увещавал еси радоватися, глаголя: яко даровася нам не токмо еже  во Христа веровати, но и по Нем страдати. Темже помози и нам вечныя радости достигнути, восхваляющих тя песньми таковыми:

Радуйся, священныя Литургии благоговейный совершителю;
радуйся, у Престола Божия теплый о нас предстателю.

Радуйся, словом и житием твоим Православие утвердивый;

радуйся, за Церковь Христову душу твою положивый.
Радуйся, чада твоя духовная в темницех утешивый;
радуйся, молитвами твоими их укрепивый.
Радуйся, светильниче, огнем Духа Святаго возженный;

радуйся, страдальче, Богом к лику новомучеников причтенный.

Радуйся, Серафиме, Церкве Русския похвало и украшение.

Кондак 12

Благодатию Божественною ограждаемь, священномучениче Серафиме, небоязненно во узах шествовал еси ко граду Омску, идеже уготова тебе Господь чашу горьких страданий до конца испити и мученическую смерть вкусити. Ты же, яко агнец незлобивый, любовь ко врагом являя, за вся Бога благодарил еси, взывая победную песнь: Аллилуиа.
Икос 12
Поюще и прославляюще подвиги новомучеников и исповедников Российских, ихже кровь Церковь Христову утверди, почитаем и тя, священномучениче Серафиме, яко единаго от собора их, славим долготерпение и ублажаем мученическую кончину твою, вопиюще сице:
Радуйся, даже до смерти Господу послуживый;
радуйся, путь мученический добре совершивый.
Радуйся, Царствия Божия и правды его проповедниче; 

радуйся, веры истинныя и благочестия светильниче.

Радуйся, достойный Ангелов собеседниче;
радуйся, апостолом Христовым сопрестольниче.
Радуйся, новомучеников Российских красото и славо;
радуйся, отечества нашего освящение и благословение.
Радуйся, Серафиме, Церкве Русския похвало и украшение.

Кондак 13
О, преславный угодниче Божий, священномучениче Серафиме, скорый помощниче всем с верою к тебе прибегающим! Приими хвалебное пение сие и твоими святыми молитвами в Православии нас утверди, от бед и напастей избави, и научи творити волю Божию, да сподобимся в селениих небесных вкупе с тобою воспевати Христу ангельскую песнь: Аллилуиа.
Сей кондак глаголи трижды.
Посем икос 1 и кондак 1.
Икос 1

Ангелов Творец и всея твари Создатель от юности яви тя подвижника совершенна, священномучениче Серафиме, сильнаго словом и делом и уготова ти подвиг страдальческий, в немже венец мученический стяжал еси. Мы же, прославляюще тя новаго исповедника веры Христовы, со умилением взываем сице:
Радуйся, от младенства Богом возлюбленный;
радуйся, покровом Царицы Небесныя осененный.
Радуйся, путь девства и чистоты избравый;
радуйся, старцем Алексием Зосимовским воспитанный.
Радуйся, сокровища мира сего ни во чтоже вменивый;
радуйся, благое иго Христово на себе восприемый.
Радуйся, светом благодати Божия осиянный;
радуйся, росою Духа Святаго напоенный.
Радуйся, Серафиме, Церкве Русския похвало и украшение.

Кондак 1

Избранный от Бога архиерею и исповедниче Христов, в годину безбожия на подвиг стояния за веру Православную призванный и мученическим венцем преславно украшенный, восхваляем тя любовию, священномучениче Серафиме. Ты же, ходатайственно предстоя Престолу Божию, о нас присно молися, с любовию зовущих:

Радуйся, Серафиме, Церкве Русския похвало и украшение.

Молитва
О, преславный угодниче Божий священномучениче Серафиме, скорый помощниче и молитвенниче о всех с верою к тебе прибегающих! Ты, от юности Христа возлюбив, монашеское житие восприял еси и пастырь добрый явился еси. Во дни же гонений на Церковь Русскую подвиг святительский безбоязненно подъял еси, таже изгнания и страдания претерпев, кровию твоею верность Христу запечатлел еси и мученический венец приял еси.

Сего ради, преклоньше колена сердец наших, яко верная чада твоя молим тя: укрепи нас в любви ко Господу и твердем стоянии за веру Православную, сохрани от расколов и лжеучений, водвори во отечестве нашем мир и благочестие.

Помози нам, отче святый, в мире сем жити целомудренно, праведно и благочестиво, осени нас небесным твоим благословением, и молися за ны ко Господу, да твоим ходатайством и заступлением сподобимся Царствия Небеснаго и вкупе с тобою прославим дивнаго во святых Своих Бога, в Троице славимаго Отца и Сына и Святаго Духа во веки веков. Аминь.

